ՀԻՄՆԱՎՈՐՈՒՄ

	«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2025 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՕՐԵՆՔՈՒՄ ՎԵՐԱԲԱՇԽՈՒՄ, ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2024 ԹՎԱԿԱՆԻ ԴԵԿՏԵՄԲԵՐԻ 27-Ի N 2060-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ՎԵՐԱԲԵՐՅԱԼ

1. Իրավական ակտի անհրաժեշտությունը (նպատակը)
Նախագծի մշակումը բխում է մարդու իրավունքների ամենահիմնարար սկզբունքներից, որն ամրագրված է թե՛ Եվրոպայի Խորհրդի և թե՛ ՄԱԿ-ի հայեցակարգերում։ Հաշմանդամություն ունեցող անձանց իրավունքների մասին Միավորված Ազգերի Կազմակերպության կոնվենցիայի 2006 թվականի 19-րդ հոդվածի համաձայն՝ մասնակից պետությունները ճանաչում են հաշմանդամություն ունեցող բոլոր անձանց՝ համայնքում ապրելու հավասար իրավունքը՝ մյուսներին հավասար հնարավորություններով և պետք է ձեռնարկեն արդյունավետ և համապատասխան միջոցներ՝ հեշտացնելու հաշմանդամություն ունեցող անձանց կողմից այս իրավունքից լիարժեք օգտվելն ու նրանց ներառումը և մասնակցությունը համայնքին: Միաժամանակ, նախագծի անհրաժեշտությունը բխում է ՀՀ կառավարության 2023 թվականի հունիսի 8-ի N 943-Լ որոշման N 2 հավելվածի 6.2-րդ կետի ա. և բ. ենթակետերի պահանջներից:


1.1Կարգավորման հարաբերությունների ներկա վիճակը և առկա խնդիրները 

ՀՀ կառավարության 2023 թվականի հունիսի 8-ի N 943-Լ որոշմամբ հաստատվել է «Հաշմանդամություն ունեցող անձանց սոցիալական ներառման 2023-2027թթ․ համալիր ծրագիրը, որով որպես առանձին առաջնահերթություն են սահմանվել հաշմանդամություն ունեցող անձանց մատուցվող ծառայությունների բարելավման, խնամքի ծառայությունների փոխակերպման և անկախ կյանքի ապահովման գործընթացին առնչվող գործողությունները և միջոցառումները։ Այս համատեքստում աշխատանքներ են իրականացվում գործող՝ համայնքային տների ծառայությունների ընդլայնման և նոր համայնքային տների ստեղծման ուղղությամբ՝ նպաստելով ապաինստիտուցիոնալացմանը։ Խոշոր հաստատությունների փոխարեն փոքր խմբային տների ստեղծումը կնպաստի, որպեսզի հաշմանդամություն ունեցող անձինք ապրելով համայնքում իրացնեն համայնքի հասարակական կյանքին լիարժեք մասնակցելու իրենց իրավունքը։
Փոքր խմբային տունը տրամադրում է երկարաժամկետ ծառայություններ հաշմանդամություն ունեցող այն անձանց, ովքեր կարող են կարիք ունենալ ավելի տևական կամ շարունակական աջակցություն: Այս տներն առաջարկում են աջակցող և մատչելի միջավայր, որտեղ բնակիչները կարող են ստանալ անհատականացված խնամք և օգնություն:
Համայնքային խմբային տների ծառայությունն ուղղված է հաշմանդամություն ունեցող, այդ թվում հոգեկան և մտավոր խնդիրներ ունեցող, 18 տարին լրացած անձանց կացարանով ապահովմանը և շուրջօրյա խնամքի ու սոցիալական վերականգնման ծառայությունների տրամադրման միջոցով նրանց սոցիալական ներառմանը հասարակություն: Ծառայություններից կարող են օգտվել կյանքի դժվարին իրավիճակում հայտնված, կացարանի և խնամքի ու այլ սոցիալական ծառայությունների կարիք ունեցող 18 տարին լրացած` հաշմանդամություն ունեցող այն անձինք, որոնց ինքնասպասարկման ունակությունները և սոցիալական հմտություններն ու կարողությունները հիմնականում պահպանված են և նրանք կարող են ինքնուրույն ապրել, կենցաղավարել, սակայն, կամ չունեն կացարան ու ընտանիք, կամ ընտանիքը հրաժարվել է նրանց խնամքից: Շուրջօրյա խնամքի ծառայությունները տրամադրվում են առավելագույնս ընտանեկանին մոտ պայմաններում` փոքր խմբային տներում:
Համայնքային փոքր խմբային տների ծառայությունների ընդլայնմանն ուղղված ՀՀ աշխատանքի և սոցիալական հարցեր նախարարության և Իզմիրլյան բարեգործական հիմնադրամի միջև 2023 թվականի մայիսի 24-ին ստորագրվել է հուշագիր, համաձայն որի հիմնադամը մինչև 2028 թվականը 1 մլն ԱՄՆ դոլար կնվիրաբերվի 10 համայնքային փոքր տներ վերանորոգելու և/կամ կառուցելու նպատակով։ Ներկայումս «Մարի Իզմիրլյան» Հիմնադրամի և «Առաքելություն Հայաստան» ԲՀԿ-ի փոխգործակցությամբ և ՀՀ կառավարության համաֆինանսավորմամբ կազմակերպվում է ՀՀ կառավարության 2019 թվականի նոյեմբերի 7-ի N 1555-Ն որոշմամբ Արմավիրի մարզի Ակնաշեն, Գեղակերտ և Մրգաստան բնակավայրերում ՀՀ աշխատանքի և սոցիալական հարցերի նախարարության կողմից ձեռք բերված 3 անշարժ գույքերի հիմնանորոգման և կահավորման գործընթացը: Համայնքային փոքր տունը պետք է հասանելի և մատչելի լինի տարբեր խնդիրներով հաշմանդամություն ունեցող անձանց համար, ուստի հիմնանորոգվում և կահավորվում են համընդհանուր դիզայնի սկզբունքով, մասնավորապես, մատչելի դիզայնի առանձնահատկությունը ներառում է այնպիսի առանձնահատկություններ, ինչպիսիք են լայն դռների բացվածքները, շեմերի բացակայությունը, չսայթաքող հատակը և այլն։
Արդյունքում նշված գույքերը ծառայելու են որպես համայնքային փոքր տներ, որտեղ բնակվելու են 18 տարին լրացած հաշմանդամություն ունեցող, այդ թվում մտավոր և հոգեկան առողջության խնդիրներ ունեցող անձինք: 
Ակնաշենի փոքր տան ավարտը (ներառյալ գույքը և կահավորումը) նախատեսվում է 2025 թվականի օգոստոսին, որտեղ ապրելու հնարավորություն կընձեռվի 12 անձի: 
ՀՀ աշխատանքի և սոցիալական հարցերի նախարարության համակարգման ներքո գտնվող խնամքի հաստատություններում՝ «Մարի Իզմիրլյանի անվան մանկատուն», «Խարբերդի մասնագիտացված մանկատուն», «Ձորակ» շուրջօրյա մասնագիտացված խնամքի կենտրոն», «Հաղթանակ» շուրջօրյա խնամքի կենտրոն» ՊՈԱԿ-ներում, որտեղ ապրող շահառուները դիտարկվում են որպես փոքր տանը վերաբնակվելու պոտենցիալ շահառուներ, ընդհանուր առմամբ բնակվում է 787 անձ (այդ թվում հաշմանդամություն ունեցող անձինք): Մասնավորապես, «Մարի Իզմիրլյանի անվան մանկատուն» ՊՈԱԿ-ում 120 անձ, որից 30-ը 18 տարեկանից բարձր, «Խարբերդի մասնագիտացված մանկատուն» ՊՈԱԿ-ում 252 անձ, որից 205-ը 18 տարեկանից բարձր, «Ձորակ» շուրջօրյա մասնագիտացված խնամքի կենտրոն» ՊՈԱԿ-ում 175 անձ, «Հաղթանակ» շուրջօրյա խնամքի կենտրոն» ՊՈԱԿ- ում 250 անձ: 
Միաժամանակ, «Հանրապետական N 2 հատուկ կրթահամալիր» ՊՈԱԿ-ում տարիներ շարունակ բնակվում և խնամք է ստանում ուսումնառությունն ավարտած, սակայն բնակության այլ վայր չունեցող 9 անձ, ում խնամքը իրականացվել է ՀՀ ԿԳՄՍ նախարարության թույլտվությամբ՝ խնայված միջոցների հաշվին: Նշված սաների խնամքի համար անհրաժեշտ ֆինանսական միջոցների բացակայության պարագայում խնամքն իրականացվել է այլ դոնորների հովանավորությամբ:
Խնամքի հաստատություններում բնակվող անձանց՝ համայնքում անկախ ապրելու կարողությունները գնահատելու նպատակով անկախ փորձագետների կողմից մշակվել է հաշմանդամություն ունեցող անձանց ֆունկցիոնալ կարիքների գնահատման հարցաթերթ, որը վերաբերում է անձի կենսագործունեության 10 ոլորտներին (գումարի կառավարում, սննդակարգ և սննդի պատրաստում, արտաքին տեսք և հիգիենա, առողջություն, տնային տնտեսության վարում, տրասպորտից օգտվելու կարողություն, աշխատանք փնտրելը, արտակարգ իրավիճակների և անվտանգության հմտություններ, համայնքի ռեսուրսների իմացություն, միջանձնային հմտություններ): 
Սույն թվականի ապրիլ-մայիս ամիսներին վերոնշյալ հարցաթերթի միջոցով իրականացվել է անձի կարողությունների գնահատում: 67 հաշմանդամություն ունեցող անձի ֆունկցիոնալ կարիքների գնահատման արդյունքում ընտրվել է 27 անձ, ովքեր կարող են ինքնուրույն և անկախ ապրել համայնքային փոքր տներում: Մասնավորապես՝ 
 «Մարի Իզմիրլյանի անվան մանկատուն» ՊՈԱԿ – 8 անձ
«Խարբերդի մասնագիտացված մանկատուն» ՊՈԱԿ- 13 անձ
«Հաղթանակ» շուրջօրյա խնամքի կենտրոն» ՊՈԱԿ- 1 անձ
«Ձորակ» շուրջօրյա մասնագիտացված խնամքի կենտրոն» ՊՈԱԿ- 1 անձ
«Հանրապետական N 2 հատուկ կրթահամալիր» ՊՈԱԿ- 4 անձ:
Առաջին փուլով բնակեցվելու է Ակնաշենի համայնքային փոքր տունը, որտեղ կարող է ապրել 12 շահառու, այդ թվում՝ 8 անձ՝ «Մարի Իզմիրլյանի անվան մանկատուն» ՊՈԱԿ-ից, 1 անձ՝ «Խարբերդի մասնագիտացված մանկատուն» ՊՈԱԿ-ից, 3 անձ՝ «Հանրապետական N 2 հատուկ կրթահամալիր» ՊՈԱԿ-ից:
Ակնաշենի համայնքային փոքր տան տարեկան անհրաժեշտ ֆինանսական միջոցների հաշվարկը կազմում է 34,488.0 հազար ՀՀ դրամ (Հաշվարկը և հիմնավորումը կցվում են), որի դեպքում մեկ շահառուի մեկ օրվա ծախսը կազմում է 7,874 դրամ։ Համեմատության համար նշեմ, որ Նախարարության ենթակայության մասնագիտացված ՊՈԱԿ-ներում մեկ օրվա մեկ շահառուի ծախսը կազմում է համապատասխանաբար՝ 
«Մարի Իզմիրլյանի անվան մանկատուն» ՊՈԱԿ-ում՝ 12,532.7 ՀՀ դրամ,
«Խարբերդի մասնագիտացված մանկատուն» ՊՈԱԿ՝ 9,909.4 ՀՀ դրամ,
«Վարդենիսի շուրջօրյա մասնագիտացված խնամքի կենտրոն» ՊՈԱԿ՝ 8380.8 ՀՀ դրամ,
«Ձորակ շուրջօրյա մասնագիտացված խնամքի կենտրոն» ՊՈԱԿ՝ 7401.1 ՀՀ դրամ։  
Ակնաշենի համայնքային փոքր տունն ունի 4 նախամուտք, 2 միջանցք, 1 նախասրահ, արհեստանոց, հյուրասենյակ, աշխատակազմի 2 սենյակ, խոհանոց, բաց պատշգամբ, 6 ննջասենյակ, պահեստային սենյակ, 1 լվացքատուն, 5 սանհանգույց: 
Սանհանգույցներից 3-ում առկա է 1 զուգարանակոնք և 1 լվացարան, 1-ում՝ 1 լողախցիկ և 1 լվացարան, 1 սանհանգույց ամբողջովին հարմարեցված է հաշմանդամություն ունեցող անձանց համար, որտեղ առկա է ավտոմատ կառավարվող և տաքացվող 1 զուգարանակոնք, հարմարեցված 1 լվացարան, 1 լողախցիկ, 1 հիգիենիկ ցնցուղ և համապատասխան բռնակներ:
Ննջասենյակներն ապահովված են հարմարեցված կահույքով (մահճակալներ, պահարաններ և այլն), խոհանոցում նախատեսված է հարմարեցված գույք և համապատասխան տեխնիկա:
Հարկ է նշել, ապաինստիտուցիոնալացման համատեքստում խնամքի հաստատություններում բնակվող անձինք՝ կարողությունների և կարիքի գնահատման արդյունքում, շարունակաբար տեղափոխվելու են համայնքային փոքր տներ:

1.2. Առկա խնդրի առաջարկվող լուծումը 
Հաշվի առնելով վերը նշվածը՝ առաջարկվում է ընդունել ներկայացվող նախագիծը։

2. Կարգավորման առարկան 
Համաձայն «Հաշմանդամություն ունեցող անձանց իրավունքների մասին» ՀՀ օրենքի 8-րդ հոդվածի՝ հաշմանդամություն ունեցող անձանց իրավունքների ապահովման, խթանման և պաշտպանության պետական քաղաքականության հիմնական ուղղություններից է հաշմանդամություն ունեցող անձանց խնամքն ընտանիքում կազմակերպելու առաջնայնությունը, հաշմանդամություն ունեցող անձանց շուրջօրյա խնամքի հաստատությունների ապաինստիտուցիոնալացումը, խնամքի ծառայությունների փոխակերպումը համայնքահենք ծառայություններով: Նախարարությունը համայնքային փոքր տներում ծառայության ներդրման պահից մինչ օրս մեծ փորձ է կուտակել համայնքային ծառայությունների բարելավման ուղղությամբ: Սույնի շրջանակում արձանագրված ձեռքբերումներն ու զարգացումները հիմք են հանդիսանում համայնքային փոքր տանը իրականացվելիք ծառայությունը արտապատվիրակվելու հասարակական կազմակերպություններին՝ հաշվի առնելով նրանց բազմամյա փորձառությունը, պրոֆեսիոնալ մասնագիտական ներուժը՝ հաշմանդամության ոլորտում իրականացվող սոցիալական ծրագրերում:
Համայնքային փոքր տան ծառայության կազմակերպումն իրականացվելու է պետության կողմից տրամադրվող դրամաշնորհի ծրագրով՝ մրցութային կարգով, որի ադյունքում հաղթող ճանաչված կազմակերպության հետ Պետական գույքի կառավարման կոմիտեն 3 տարի ժամկետով կկնքի անշարժ գույքի անհատույց օգտագործման պայմանագիր:
[bookmark: _GoBack]Ներկայացվող նախագծով առաջարկվում է  Ակնաշենի փոքր տանը 12              անձի բնակության համար ՀՀ պետական բյուջեի 1160 ծրագրի 11013. Հաշմանդամություն ունեցող անձանց շուրջօրյա  խնամքի  ծառայություներ համայնքահենք փոքր խմբային տներում   միջոցառման ֆինանսական միջոցները ավելացնել 11,496.000 ՀՀ դրամի չափով, մրցութային կարգով ընտրված կազմակերպության կողմից փոքր տան չորս ամսվա ծառայության կազմակերպումն իրականացնելու նպատակով:  Նախագծով առաջարկվող 11,496.000 ՀՀ դրամը կհատկացվի «1032 Տարեց և (կամ) հաշմանդամություն ունեցող անձանց աջակցություն» ծրագրի 11001. Տարեց և (կամ) հաշմանդամություն ունեցող անձանց շուրջօրյա խնամքի ծառայություններ միջոցառման շրջանակներում պետական բյուջեի ազատ միջոցների հաշվին: Նվազեցմամբ ոչ ֆինանսական ցուցանիշների փոփոխություն չի նախատեսվում։
Հարկ է նշել, որ հոկտեմբերին նախատեսվում է նաև Գեղակերտում գտնվող համայնքային փոքր տան վերակառուցման և կահավորման գործընթացը, որտեղ նույնպես կբնակվեն 18 տարին լրացած հաշմանդամություն ունեցող անձինք: Իսկ Մրգաստանում գտնվող համայնքային փոքր տունը գտնվում է դեռևս նախագծման փուլում:
3. Իրավական ակտի կիրառման դեպքում ակնկալվող արդյունքը 
Նախագծի ընդունման արդյունքում ակնկալվում է ապահովել հաշմանդամություն ունեցող անձանց համայնքում ապրելու հավասար իրավունքը՝ մյուսներին հավասար հնարավորություններով, ինչպես նաև ձեռնարկել արդյունավետ և համապատասխան միջոցներ՝ հեշտացնելու հաշմանդամություն ունեցող անձանց կողմից այս իրավունքից լիարժեք օգտվելն ու նրանց ներառումը և մասնակցությունը համայնքին:
«Հաշմանդամություն ունեցող անձանց շուրջօրյա խնամքի ծառայություներ համայնքահենք փոքր խմբային տներում» միջոցառման շրջանակներում Նախարարության կողմից հայտարարվելիք դրամաշնորհային մրցույթում հաղթող ճանաչված կազմակերպության հետ 3 տարի ժամկետով անշարժ գույքի անհատույց օգտագործման պայմանագրի կնքմամբ լուծվում է տվյալ գույքի՝ իր նպատակային նշանակությանը համապատասխան առավել արդյունավետ օգտագործելու խնդիրը. մասնավորապես Ակնաշենի փոքր խմբային տունը տրամադրելու է ծառայություններ 12 հաշմանդամություն ունեցող անձի՝ աջակցող և մատչելի միջավայր, որտեղ բնակիչները կարող են ստանալ անհատականացված խնամք և աջակցություն՝ 8 հաստիքային միավորի միջոցով:

4. Հայաստանի Հանրապետության պետական բյուջեի եկամուտների և ծախսերի փոփոխությունները

Նախագծի ընդունման դեպքում  Հայաստանի Հանրապետության պետական բյուջեի եկամուտներում և ծախսերում լրացուցիչ փոփոխությունների անհրաժեշտություն  չի առաջանա։

5.Նախագծի մշակման գործընթացում ներգրավված ինստիտուտները և անձինք
	Նախագիծը մշակվել է ՀՀ աշխատանքի և սոցիալական հարցերի նախարարության կողմից։

6. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ.

Նախագիծը փոխկապակցված է Հայաստանի Հանրապետության Կառավարության 2021-2026 թվականների ծրագրի հետ և բխում է 4.6 կետի 
23-րդ պարբերությունից` «Հաշմանդամություն ունեցող անձանց անկախ և արժանապատիվ կյանքն ապահովելու նպատակով կփոխակերպվեն խնամքի ծառայությունները, կստեղծվեն նոր ծառայություններ, և կբարելավվեն արդեն գործող ծրագրերը, այդ թվում՝ աջակցող միջոցների տրամադրման, զբաղվածության և այլն: Կապահովվի հաշմանդամությամբ պայմանավորված ծախսերի փոխհատուցումը»։




